
ЗАХИДАЛ 145

	 

	ЗУУНЫ ТӨГСГӨЛ

	 

	1933 оны гуравдугаар сарын 22

	 

	Арван есдүгээр зуун гэж! Энэ зуунтай бид мөн ч удаан зууралдлаа шүү! Би дөрвөн сарын турш энэ л зууны тухай бичсээр байгаад бүр залхаж орхив. Миний энэ захидлуудыг унших гэж чи ч бас ядрах биз дээ. Энэ бол гайхал төрүүлсэн явдлаар дүүрэн үе гэж би эхэнд хэлсэн билээ. Гэвч гайхам явдлуудын тухай удтал ярихад уйсгал төрүүлдэг ажээ. Үнэхээр ч бид арван есдүгээр зууныг нэгэнт гэтэлж, бүр хорьдугаар зуун руу орчхоод байгаа шүү дээ. Хоёр зууны хилийг тогтоосон зааг нь 1914 он байв. Энэ он бол нийтийн ярьдгаар дайны хэнээтнүүдийн уяа алдуурч Европ хийгээд дэлхий дахиныг нөмөрсөн он байлаа. Энэ бол түүхэнд эргэлтийн үе болсон он байв. Энэ бол нэг эрин дуусаж нөгөө эрин эхэлсэн он байлаа.

	Нэг мянга есөн зуун арван дөрвөн он! Энэ бол чиний төрөхөөс ч урьд болж өнгөрсөн он боловч тэр үеэс хойш дөнгөж арван есөн жил болж байгаа нь түүхийн хувьд төдийгүй, нэг хүний амьдрах хугацаанд тийм ч урт үе биш юм. Гэвч энэ хугацаанд дэлхий дахин хэчнээн их өөрчлөгдсөн гэж санана, тэр үеэс хойш бүхэл бүтэн зуун жил өнгөрсөн мэт санагдахаар бөгөөд одоо ч өөрчлөгдсөөр байна. 1914 он хийгээд түүний өмнөх жилүүд эрт урьдын зүйл болж, манай өнөө үеийн бодит байдлаас тэс өөр, түүхийн нэг өчүүхэн хэсэг болсныг бид ном зохиолоос л унших болжээ. Тэр их өөрчлөлтийн талаар би хожим чамд зарим зүйлийг өгүүлэх болно. Харин одоо би чамд нэг зүйлийг анхааруулан хэлье гэж бодож байна. Чи сургуульд газарзүйн хичээл заалгадаг, гэтэл чиний үзэж байгаа газарзүйн хичээл бүр 1914 оноос өмнө намайг сургуульд суралцаж байхад зааж байсан газарзүйн хичээлээс огт өөр болжээ. Тухайн үедээ би мартдаг байсны нэгэн адил газарзүйн хичээлээр үзсэн зүйлээсээ олон юмыг мартах явдал чамд ч тохиолдож болох юм. Урьд байсан улс орнууд, хуучин хил хязгаар дайны утаанд нэгэнт арилан үгүй болж, оронд нь санаж тогтооход хэцүү шинэ нэрс гарч ирсэн байна. Олон зуун хотын нэр гэнэт өөрчлөгдөж, жишээ нь Санкт˗Петербургийг эхлээд Петроград, дараа нь Ленинград хэмээн нэрлэх болж, одоо Константинополийг Стамбул гэх болжээ. Бэйпинийг Пекин, Богемид байдаг Прейгийг Чехословакийн Прага гэх болжээ.

	Би арван есдүгээр зууны тухай түрүүчийн захидлууддаа аргагүй шаардлагын улмаас тив, улс орнуудыг тус тусад нь, түүхийн янз бүрийн асуудал, янз бүрийн хөдөлгөөнийг мөн тус тусад нь авч үзсэн билээ. Гэвч тэр бүхэн цөм аль нэг хэмжээгээр нэгэн зэрэг болж өнгөрч дэлхий дахинаа түүх олон янз хэлбэр бүхий боловч мөн л нэгдмэл байдлаар урагш алхлан байсан гэдгийг чи санаарай. Шинжлэх ухаан ба аж үйлдвэр, улс төрийн бодлого ба эдийн засаг, хангалуун, ба гуйланчлал, капитализм ба империализм, ардчилал ба социализм, Дарвин ба Маркс, эрх чөлөө ба хамжлагат ёс, өлсгөлөн ба тахал гэхчлэн элдэв үзэгдэл тус бүр түүхийн гайхалтай нэхдэст байр байраа эзлэн, бие биедээ нөлөөлөн байжээ. Тиймээс хэрэв бид энэ үеийн болон ер нь бусад аль ч үеийн дүр зургийг санаандаа төсөөлөн авах гэж оролдвол зарим хэсэг нь бодож үзэхэд ч тааламжгүй байнга хувьсан өөрчлөгдөж буй давхацсан олон зураг болох учир ухаарч ойлгоход үнэхээр нарийн төвөгтэй байж болно.

	Энэ үеийн голлох шинж бол механикжсан том үйлдвэрлэлийн үндсэн дээр, өөрөөр хэлбэл ямар нэгэн механик хүчин, усны эрчим хүч, уур буюу цахилгаан эрчим хүчээр (цахилгаан эрчим хүчийг цэнэглэдэг агрегатыг бид хүчит станц гэдэг билээ) үйлдвэрлэгч капиталист аж үйлдвэр хөгжсөн явдал мөн гэдгийг бид нэгэнт ярьсан. Тэр нь дэлхийн янз бүрийн хэсэгт шууд буюу шууд бишээр янз бүрийн үр дагаварт хүргэж байв. Жишээлбэл нэхмэлийн механик суурь машин бүхий Ланкаширын нэхмэлийн үйлдвэрлэл алс холын Энэтхэг нутгийн амьдралын тосгоны байгууллыг эвдэж, олон мэргэжлийн ажлыг үгүй хийж байлаа. Капиталист аж үйлдвэр ямагт урагш ахисан нь түүний төрөлх шинж бөгөөд ямагт өргөжин тэлж, цадаж ханахыг мэдэхгүй байв. Түүний онцлог шинж бол ашиг хонжихын хүслэн байсан учир гартаа оруулж авах, эзэмших, дахиад л гартаа оруулж авахыг байнга эрмэлзэнэ. Нэг хүн ч, бүхэл үндэстэн ч түүний төлөө зүтгэдэг байлаа. Тийм системээс үүдэн гарсан нийгэм бол олох баяжихын нийгэм байв. Улам бүр ихийг үйлдвэрлэж, илүү гаргаж үйлдвэрлэсэн баялгаа шинэ шинэ фабрик, төмөр зам, ер нь тийм маягийн үйлдвэрийн газрууд барьж байгуулах, бас мэдээж хэрэг өмчтөнийг баяжуулахад ашиглах явдал түүний мөнхийн зорилго болж байв. Аж үйлдвэрийн тэрхүү баялгийг бүтээн үйлдвэрлэж байсан ажилчид бусдаас хамгийн бага ашиг олж, ажилчид, эмэгтэйчүүд, хүүхэд цөм аж байдлаа бага сага сайжруулахын наана тэсэхүйеэ бэрх хүндийг амсаж байв. Колони, хараат орнууд ч мөн золиосонд гарч, тэрхүү капиталист аж үйлдвэр хийгээд түүнийг эзэмшин байгаа үндэстний эрх ашгийн төлөө мөлжигдөн байлаа.

	Тийнхүү капитализм зам зуураа тоймгүй олон гай гамшиг тарин ухаан жолоогүй, сохроор урагш тэмүүлэн байв. Тэглээ ч гэсэн түүний аялал нь хөгжил дэвшилд хүргэжээ. Капитализм шинжлэх ухааны үрээр олон зүйлийн талаар ялалт хийж, олсон гайхам амжилт нь дэлхий дахиныг бишрүүлж, золгүй олон явдлаас ангижруулсан мэт санагдах болжээ. Капитализм бас тохиолдлоор, урьдчилсан төлөвлөгөөгүйгээр олон ашигтай юм бүтээжээ. Гэвч гадаад сайхан өнгө тэр бүх сайн зүйлсийн цаана олон муу юм нуугдаж байлаа. Капитализмын хамгийн жигшүүрт шинж төрх бол хамгийн ядуу гуйланчин байдал ба хязгааргүй их хөрөнгө баялаг, борчуудын урц овоохой ба тэнгэр баганадсан шилэн байшингууд, эзэнт гүрний салбар засаг ба дарлагдан мөлжигдөгч колонийн эзэмшил улсууд зэрэг эрс тэс байдлыг бий болгосон явдал мөн, Европ ноёрхогч тив, харин Ази ба Африк дарлагдан мөлжигдөгч тив бодсон байлаа. Америк зууны ихэнх хэсэгт үйл явдлын гол урсгалаас зайдуу байсан боловч хурдан урагшлан хөгжиж, асар их нөөцийг хуримтлуулжээ. Европт Англи улс ялангуяа колонийн эзэмшлийн хувьд капитализмын хамгийн баян, омог бардам, сэтгэл хангалуун догширсон толгойлогч нь болсон байв.

	Капиталист аж үйлдвэр хурдан явцтай хөгжиж, бас булаан эзлэх шинжээсээ болж өөрөө хямралд автан, эсэргүүцэл, дургүйцэл төрүүлж тэгээд эцсийн эцэст ажилчдыг хамгаалах талаар зарим нэг арга хэмжээ авахад хүргэж байлаа. фабрикийн системийн хөгжлийн эхний үед ажилчдыг, ялангуяа эмэгтэйчүүд хүүхдийг аймшигтайяа дарлан мөлжиж байв. Эмэгтэйчүүд ба хүүхдийн хөдөлмөр үлэмж хямд байсан учир тэднийг олноор хөлслөн ажиллуулдаг байлаа. Тэднийг заримдаа эрүүл ахуйн хамгийн муу хортой нөхцөлд хоногт арван найман цагаар албадан ажиллуулж байжээ. Бүр сүүлдээ төр засгаас оролцож, ажлын цагт хязгаар тогтоож, хөдөлмөрийн нөхцөлийг сайжруулахыг шаардсан хууль гаргаж, түүнийг фабрикийн хууль хэмээн нэрлэж байв. Тэдгээр нь ялангуяа эмэгтэйчүүд, хүүхдийг хамгаалсан хууль байсан боловч фабрикийн эздийн улайрсан эсэргүүцлийг даван туулж, түүнийг амьдралд хэрэгжүүлэхийн тулд ихээхэн тэмцэл хийхэд хүрч байлаа.

	Капиталист аж үйлдвэрийн хөгжил нь яваандаа шинэ аж үйлдвэрийн ёсыг хүлээн зөвшөөрөвч капитализмын үндсийг эсэргүүцэгч социалист, коммунист үзэл санаа бий болгоход хүргэжээ. Ажилчны байгууллага, үйлдвэрчний эвлэл, Интернационалууд хүртэл бий болжээ.

	Капитализм империализмд шилжиж, өрнөдийн капиталист аж үйлдвэрийн нөлөөлөл Дорно зүгийн орнуудад аль эрт бүрэлдэн тогтсон байсан эдийн засгийн уламжлалт нөхцөлийг эвдлэн унагах болжээ. Яваандаа тэдгээр дорно зүгийн орнуудад ч капиталист аж үйлдвэрийн эх үүсвэр тавигдаж, улмаар хөгжиж эхэлжээ. Тэнд бас Өрнөдийн империализмын эсрэг чиглэсэн үндсэрхэх үзэл дэлгэрч эхэлсэн байна. Ингэж капитализм дэлхий дахиныг хөдөлгөх болж, капитализм хэдийгээр хүн төрөлхтөнд ихээхэн гай гамшиг тарьсан боловч бүхэлдээ түүний бий болгосон хөдөлгөөн, ялангуяа Өрнөдийн хувьд ач тусаа хүргэжээ. Капитализмын хөгжлийг дагаж материалын асар их дэвшилт бий болж, хүмүүсийн амьдралын төвшин ч их дээшилсэн билээ. Жирийн хүн урьд үед байснаасаа хамаагүй их нөлөөтэй болсон байв. Хэрэг дээрээ хоосон сонгох эрх гэдгээс өөрөөр түүний нөлөө юугаар ч илэрч байгаагүй нь үнэн боловч онолын хувьд авч үзвэл төрд түүний гүйцэтгэх үүрэг хүчтэй болсны хамт бас нэр төрөө гэсэн сэтгэлгээ нь ч өсжээ. Энэ бол капиталист аж үйлдвэр бүхий өрнөдийн орнуудад хамаарах зүйл болох нь мэдээж хэрэг. Мэдлэгийн асар их сан хуримтлагдаж, шинжлэх ухаан гайхамшгийг бүтээх болжээ. Түүнийг амьдралд хэрэглэх, бүх хүний амьдран орших нөхцөлийг хөнгөвчилсөн үй түмэн аргыг хайн олж байв. Анагаах ухаан, ялангуяа ариун цэвэр, урьдчилан сэргийлэх ажиллагаа урьд нь хүч төрөлхтөнд гай тотгор учруулан байсан олон өвчнөөс салгаж эхэлжээ. Зөвхөн нэг жишээ хэлэхэд л хумхаа үүсгэгч хийгээд түүгээр өвчлөхөөс урьдчилан сэргийлэх аргыг нээсэн байна. Хэрэв одоо шаардлагатай арга хэмжээ авах л юм бол аль нэгэн нутагт хумхаагаар өвчлөх явдлыг бүрэн арилгаж чадах нь ямар ч эргэлзээгүй юм. Одоо Энэтхэг хийгээд бусад оронд хумхаа олон сая хүний амийг хөнөөсөөр байгаа нь шинжлэх ухааны буруу биш, харин засгийн газруудаас арга хэмжээ авахгүй байгаа, хүн ам юм мэдэхгүй харанхуй бүдүүлэг байгаатай холбоотой юм.

	Энэ зууны хамгийн гайхалтай юм нь харилцаа холбооны хэрэгсэлд гарсан хөгжил дэвшил байж ч болох юм. Төмөр зам усан онгоц, цахилгаан телеграф, авто машин бий болсон явдал дэлхий ертөнцийн байдлыг бүрмөсөн өөрчилж, хүн төрөлхтний эрэлт хэрэгцээний

	үүднээс авч үзвэл дэлхий дахиныг урьдын байснаас тэс өөр болгожээ. Дэлхий ертөнц багасаж, оршин суугчид нь бие биедээ улам ойртсон мэт санагдах болж, ойр ойр уулзалдах боломж нээгдэж, хүмүүс хоорондоо танилцах болсноор харанхуй бүдүүлгийн уршгаар учирч байсан олон янзын саад тотгорыг арилгаж чаджээ. Нийтлэг үзэл санаа дэлгэрснээр тодорхой нэгэн янзын үзэл санаа төлөвшин тогтох болжээ. Бидний ярьж буй зууны эцсээр агаараар (утасгүй) ярилцах телеграф харилцаа, бий болж, агаараар нисэх болжээ. Энэ бол одоо ердийн үзэгдэл болсон бөгөөд чи нэг бус удаа аэропланд сууж хэнэг ч үгүй агаараар дүүлэн явж байсан шүү дээ. Утасгүй телеграф ба агаараар нисэх ажиллагаагаа хорьдугаар зуунаас эхэлж, эдүгээ ч хөгжсөөр байна. Хүмүүс агаарын бөмбөлгөөр агаарт үе үе хөөрч байсан боловч эртний үлгэр домгийн баатруудаас өөр хэн ч тэгж «Мянга нэг шөнийн үлгэр» буюу эртний энэтхэгийн үлгэрт шидэт хивсэн дээр суун нисдэгийн адилаар агаараас хүнд юман дээр суун нисэж байсан удаагүй билээ. Агаараас хүнд машин дээр суун хөөрч байсан анхны хүмүүс бол америкийн хоёр иргэн, ах дүү Уилбур ба Орвилл Райт байлаа. Тэр бол 1903 оны арван хоёрдугаар сард болсон явдал бөгөөд тэр хоёр гурван зуун ярд (1ярд=0,91 метр) хүрэхгүй газар ниссэн боловч урьд нь хэн ч тэгж хол нисэж байсангүй. Түүнээс хойш нисэх үйлст улам их дэвшил гарсаар байв. 1909 онд Францын иргэн Блерио Ла˗Маншийн хоолой дээгүүр гарч Францаас Англид очсон нь бүх нийтийн бахдал төрүүлж байсныг би санаж байна. Түүний дараахан Парисын Эйфелевийн цамхаг дээгүүр анх удаа аэроплан нисэн өнгөрч байсныг би харсан билээ. Түүнээс хойш олон жил өнгөрсний дараа намайг Парист сууж байх үед, 1927 оны тавдугаар сард Чарла Линдберг Атлантын далай дээгүүр мөнгөн сум мэт дүүлэн хөөрч, парисын Ле˗Бурж буудалд бууж байв.

	Энэ бүхэн бол капиталист аж үйлдвэр ноёрхон байсан үеийн сайн талууд билээ. Хүн энэ зуунд үнэхээр гайхамшгийг бүтээсэн нь маргаангүй юм. Энэ үед бас нэг сайн юм бий болж байв. Капитализмын шунаг санаа өсөж. олз ашиг хөөцөлдөх явдал улам ихсэхийн хэрээр түүнд саад учруулсан хоршооллын хөдөлгөөн дэлгэрэх болсон байв. Тэр бол таваараа хамтран худалдан авах буюу худалдаж, олсон ашгаа хуваах зорилгоор нэгдсэн хүмүүсийн хамтлаг байлаа. Нэг нь нөгөөгөө даван гарах гэж үхэн хатан өрсөлдөж байдаг явдал бол капитализмын ердийн үзэгдэл мөн. Гэтэл хоршмол үйл ажиллагаа бол хоорондоо хамтран ажиллахад оршиж байв. Хоршоолсон олон дэлгүүр ажиллан байдгийг чи үзсэн байх ёстой. Хоршооллын хөдөлгөөн арван есдүгээр зууны үед Европт их хөгжсөн юм. Тэр бяцхан Дани оронд хамгаас илүү хөгжсөн байж ч болох юм.

	Улс төрийн талаар гэвэл ардчилсан үзэл санаа нэлээд хөгжив. Улам олон хүн парламент ба хуралд сонгуулийн эрхтэй болсон байлаа. Гэвч тэрхүү сонгуулийн эрх буюу сонгох эрхийг зөвхөн эрэгтэйчүүд эдэлж, харин эмэгтэйчүүдийг бол хэчнээн авьяас чадвартай байсан ч гэсэн сонгуулийн эрх эдэлж чадахааргүй тийм ахар жолоотой хэмээн үздэг байв. Эмэгтэйчүүд түүнд хорсон дургүйцэж, тэгээд ч Англид хорьдугаар зууны эхээр эмэгтэйчүүд ухуулгын өргөн ажил зохион байгуулж байжээ. Түүнийг эмэгтэйчүүдэд сонгуулийн эрх олгохын төлөө хөдөлгөөн хэмээн нэрлэдэг ба эрэгтэйчүүд уг хөдөлгөөнд нэг их олигтой оролцож өгөөгүй учир эмэгтэйчүүдийн анхаарлыг татахын тулд албаар, бүр хүчээр оролцуулах арга ч хэрэглэж байв. Тэд парламентын ажиллагааг «үймүүлэх» ажил зохион байгуулж, английн кабинетын сайдад хүртэл хүч хэрэглэж байсан тул сайд нар байнга цагдаагаар хамгаалуулж явахад хүрч байжээ. Том хэмжээний хүч хэрэглэсэн явдал ч гарч, олон эмэгтэйчүүдийг шоронд хориход тэд өлсгөлөн зарлаж байлаа. Тэднийг тэгэхэд нь шоронгоос чөлөөлөөд жаахан тэнхэрмэгц нь дахиад л шоронд хийдэг байв. Парламент тэгэхийг зөвшөөрсөн тусгай хууль ч гаргаж, ард түмэн тийм ажиллагааг «муур хулгана болж тоглох хууль» хэмээн шоолон нэрлэж байжээ. Тэглээ ч гэсэн сонгуулийн эрхийн төлөө хөдөлгөөнд оролцогч эмэгтэйчүүд нийтийн анхаарлыг татаж чадсан байв. Дэлхийн дайн эхэлсний дараа хэдэн жил өнгөрөөд эмэгтэйчүүдэд сонгох эрх олгохыг хүлээн зөвшөөрчээ.

	Тэгш эрхийн төлөө хөдөлгөөн ч гэж заримдаа нэрлэдэг эмэгтэйчүүдийн хөдөлгөөн зөвхөн сонгуулийн эрх олгох шаардлага тавиад зогсоогүй, бас бүх зүйл дээр эрэгтэйчүүдтэй адил эрх эдлүүлэхийг шаардаж байв. Өрнөдөд эмэгтэйчүүдийн байдал бүр сүүлийн үе хүртэл маш  хөөрхийлөлтэй байсан юм. Тэдэнд эдлэх эрх гэж багахан байв. Английн эмэгтэйчүүд хууль ёсоор бол эд хөрөнгө өмчлөх эрхгүй, бүх эд хөрөнгийг, эхнэрийнхээ авсан цалинг хүртэл нөхөр нь эзэмших ёстой байв. Тэгээд үзэхээр тэдний эмэгтэйчүүдийн байдал тэртэй тэргүй муу байгаа индустаны хуулийн дагуу тогтоогдсон одоогийн энэтхэгийн эмэгтэйчүүдийнхээ ч доор байжээ. Өрнөдийн эмэгтэйчүүд эдүгээгийн энэтхэгийн эмэгтэйчүүд олон талаар өөрийн эрх мэдэлгүй байгаагийн нэгэн адил эрх мэдэлгүй байсан юм. Сонгуулийн эрхийн төлөө ухуулгын кампани явуулахаас бүр өмнө эмэгтэйчүүд бусад зүйлийн талаар ч эрэгтэйчүүдтэй адил эрх эдлүүлэхийг шаардаж байсан юм. Бүр сүүлд наяад онд Англид эмэгтэйчүүдэд эд хөрөнгө эзэмшүүлэх зарим эрх олгосон байв. Фабрикийн эзэд тэдний шаардлагыг дэмжсэн учраас эмэгтэйчүүд тийм эрх эдлэх болжээ. Яагаад гэвэл хэрэв эмэгтэйчүүд авсан цалингаа өөрсдөө эзэмших эрхтэй байвал фабрикт ажиллах урамтай байх болно гэж үзсэн учраас фабрикийн эзэд тэгж дэмжсэн байлаа.

	Газар сайгүй их өөрчлөлт болсоор байсан боловч засгийн газруудын ажил үйлдэл өөрчлөгдөхгүй хэвээр байжээ. Их гүрнүүд бүр эрт дээр үед флоренц нутгийн Макиавелли буюу түүнээс бүр эрт мянга найман зуун жилийн өмнө энэтхэгийн сайд Чанакьягийн зөвлөж хэлсэн аргаар өдөөн хатгах хууран мэхлэх ажлаа үргэлжлүүлсээр байлаа. Тэд ямагт хоорондоо өрсөлдөн, нууц гэрээ, холбоо сүлбээ байгуулан, нэг нь нөгөөгөө хууран мэхлэх гэж ямагт хичээн байдаг байв. Европ идэвхтэй, түрэмгий, Ази идэвхгүй үүрэг гүйцэтгэх болсныг бид харсан билээ. Америк дотоодынхоо их ажлаас болж дэлхий дахины бодлогод харьцангуй бага оролцож байв.

	Үндсэрхэх үзэл ихсэхийн хэрээр: «Эх орон минь чи зөв ч юм хий, буруу ч юм хий, би үүрд чамтайгаа хамт» гэсэн үзэл санаа дэлгэрч, ёс журмаас гажгууд, тэнэг явдал гэж үзэж байсан ч гэсэн түүнийг ганц нэг хүн хийсэн байвал улс үндэстэн нь бахархах болсон байв. Тийнхүү ганц нэг хүний ёс суртахуун хийгээд улс үндэстний ёс суртахуун хоорондоо хачин гайхалтай сөрөг тавигдах болжээ. Ганц нэг хүний хийсэн муу үйлдэл улс үндэстний хувьд сайн зүйлд тооцогдох болсон байна. Хэрэв эрэгтэй эмэгтэй ганц нэг хүн хар амиа бодсон, ховдог шунахай, дээрэлхүү, хэрцгий бүдүүлэг явдал гаргасан байвал хамгийн жигшилтэй, хүлцэнгүй чанар хэмээн үздэг байсан атлаа том бүлэг хүмүүс, үндэстэн тийм явдал гаргасан байвал шагшин магтаж, эх орондоо хайртай дуртай, эх оронч үзлийн шинж хэмээн хөхүүлэн дэмжиж байв. Том бүлэг үндэстнүүд бие биеийн эсрэг алан хядаж, тонож дээрэмдэх ажил үйлдсэн байсан ч гэсэн түүнийг магтан сайшааж байлаа. Орчин үеийн нэг бичгийн хүн, «соёл иргэншил нь ганц нэг хүний үйлдсэн муу явдлыг улам бүр нийт олонд дамжуулах хэрэгсэл болон хувирчээ» гэж хэлсэн нь түмэн зөв юм.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

